
COFNODION CYFARFOD Y BWRDD
25 Ionawr 2018

Swyddfa Gofal Cymdeithasol Cymru, Caerdydd
9:30 – 13:30

	Presennol:
Aelodau’r Bwrdd:



Arwel Ellis Owen (Cadeirydd)

Emma Britton

Simon Burch

Carl Cooper

Abigail Harris

Kate Hawkins

Rhian Watcyn Jones

Joanne Kember

Peter Max

Grace Quantock

Aled Roberts
	Swyddogion Gofal Cymdeithasol Cymru:

Sue Evans (Prif Swyddog Gweithredol) 

Joanne Oak (Cyfarwyddwr Gwasanaethau Corfforaethol a Strategaeth)

Laura Pinney (Cofnodion)

Yn bresennol:

Gillian Baranski, Prif Arolygydd, Arolygiaeth Gofal Cymru (eitem 7 yn unig) 

Albert Heaney, Cyfarwyddwr Gwasanaethau Cymdeithasol ac Integreiddio, Llywodraeth Cymru.




1.
Croeso a sylwadau agoriadol gan y Cadeirydd

i.
Croesawodd y Cadeirydd aelodau’r Bwrdd a’r staff i’r cyfarfod. Hefyd, estynnodd groeso i Albert Heaney, y Cyfarwyddwr Gwasanaethau Cymdeithasol ac Integreiddio, i’r cyfarfod. Bydd Gillian Baranski, Prif Arolygydd Arolygiaeth Gofal Cymru, yn ymuno â ni’n ddiweddarach i drafod eitem ar yr agenda. 

ii.
Penderfynwyd dod â’r drafodaeth am yr Adolygiad Seneddol ymlaen er mwyn ei hystyried cyn y drafodaeth am y cynllun busnes ar gyfer y flwyddyn ariannol nesaf.

iii.
Gwahoddodd y Cadeirydd Grace Quantock i roi’r wybodaeth ddiweddaraf i’r Bwrdd am ei thrafodaethau diweddaraf gydag arweinwyr cymuned yn ei hardal.
iv.
Esboniodd Grace ei bod hi’n awyddus i feithrin cysylltiadau rhwng y Bwrdd a chynghorwyr lleol yn ardal y De-ddwyrain. Cafodd gyfarfod gyda chynghorwyr Torfaen a Sir Fynwy er mwyn clywed am eu profiadau o ddarparu gwasanaethau yn eu hardaloedd. Hefyd, roedd yn gobeithio codi proffil Gofal Cymdeithasol Cymru gyda nhw a rhannu cynlluniau’r sefydliadau ar gyfer y dyfodol.
v.
Dywedodd Grace fod cryn dipyn o frwdfrydedd a’u bod am gynnal y cysylltiad â Gofal Cymdeithasol Cymru. Mae gan Sir Fynwy, yn arbennig, ambell brosiect arloesol y maen nhw’n falch ohonynt. Un enghraifft yw ‘My Mates’ sy’n ceisio helpu pobl ag anableddau dysgu i feithrin cyfeillgarwch a rhwydweithiau ehangach. Hefyd, maen nhw’n newid diwylliant gofal seibiant trwy ddefnyddio gwyliau byrion yn hytrach na gofal seibiant traddodiadol. Mae’r prosiectau hyn, ym marn Grace, yn enghreifftiau da o’r hyn yr hoffai’r Gweinidog ei weld yn digwydd – sef darparwyr gofal yn gwneud defnydd arloesol a chreadigol o’r adnoddau sydd ganddyn nhw.
vi.
Diolchodd y Cadeirydd i Grace am ei diweddariad, gan ddweud bod croeso i aelodau eraill o’r Bwrdd ystyried gwneud cysylltiadau tebyg yn eu cymunedau eu hunain er mwyn cefnogi a hyrwyddo cysylltiadau Gofal Cymdeithasol Cymru â phobl a phartneriaid ledled Cymru. 
vii.
Dywedodd y Cadeirydd fod Sarah McCarty, Cyfarwyddwr y Gweithlu ac Arloesi, wedi rhoi genedigaeth i fachgen bach ym mis Ionawr. Estynnodd y Bwrdd eu llongyfarchiadau a’u dymuniadau gorau i Sarah a’i theulu.

2.
Ymddiheuriadau a Datgan Buddiannau

i.
Cafwyd ymddiheuriadau gan Jane Moore, a Gerry Evans, Cyfarwyddwr Rheoleiddio a Gwybodaeth.
ii.
Ni chafwyd unrhyw ddatganiad newydd o fuddiant. 


3.
Cofnodion cyfarfod y Bwrdd a gynhaliwyd ar 23 Tachwedd 2017
i.
Cafodd y cofnodion eu gwirio am eu cywirdeb. Atgoffodd y Cadeirydd y dylai unrhyw fân bwyntiau cywirdeb gael eu codi gyda’r swyddogion cyn y cyfarfod. 

ii.
Cafodd y cofnodion eu derbyn fel cofnod cywir o’r cyfarfod.
4.
Materion yn codi
i.
Cyflwynodd y Cadeirydd ddiweddariad ar faterion sydd wedi symud ymlaen ers y cyfarfod diwethaf. 

Eitem 1 – Cylch Atebolrwydd
ii.
Bydd y Bwrdd yn adolygu cynnydd y cynllun busnes fel rhan o agenda heddiw. Fel rhan 
o’r eitem honno, bydd y Cyfarwyddwyr yn rhoi diweddariad ar y cyfarfod Monitro gyda 
Llywodraeth Cymru a gynhaliwyd ddydd Llun 22 Ionawr. 

Eitem 2.v – Strategaeth Ymchwil
iii.
Mae aelodau o’r Pwyllgor Gwella wedi’u gwahodd i achlysur lansio’r strategaeth ymchwil. Os yw’r aelodau’n cael trafferth defnyddio’r ddolen i archebu lle, gallant gysylltu â Jeni Meyrick a wnaiff basio’ch enw ymlaen i’r trefnwyr.  

Eitem 2.vi – Gwobrau
iv.
Diolch i’r aelodau sydd wedi cytuno i feirniadu ac am eu parodrwydd i gymryd rhan yn y broses. Bydd y beirniaid yn cyfarfod ar ôl cyfarfod y Bwrdd heddiw am 2.30pm.
Eitem 6.ix – Ehangu’r Gofrestr
v.
Cawsom gadarnhad heddiw y bydd £1.3 miliwn o gyllid ychwanegol gan Lywodraeth Cymru ar gael tuag at ariannu ein gwaith o baratoi ar gyfer ehangu’r Gofrestr i gynnwys gweithwyr gofal cartref.  
vi.
Hefyd, mae’r Gweinidog wedi cytuno’n ffurfiol y bydd y Gofrestr ar agor o fis Ebrill 2018 ymlaen.  Bydd y Cyfarwyddwyr yn rhoi’r newyddion diweddaraf ar y gwaith hwn maes o law.
Eitem 9.iv – Diweddariad Chwarter 2: AGGIC 

vii.
Newidiodd enw’r sefydliad i Arolygiaeth Gofal Cymru ar 15 Ionawr. Bydd cydgyfarfod o uwch-swyddogion Gofal Cymdeithasol Cymru ac Arolygiaeth Gofal Cymru yn cael ei gynnal ar 1 Chwefror.
Eitem 11.iii – Gwella Addysg Iechyd Cymru (HEIW) 

viii.
Nododd y Cadeirydd fod Adolygiad Seneddol yn disgwyl i Gofal Cymdeithasol Cymru gydweithio’n agosach â’r corff hwn yn y dyfodol. Bydd HEIW yn gweithredu fel sefydliad cysgodol o fis Ebrill ac yn mynd yn ‘fyw’ ym mis Hydref 2018. Dywedodd y Cadeirydd fod Alex Howells wedi’i phenodi’n Brif Weithredwr y corff hwn ac rydym eisoes wedi trefnu iddi gyfarfod â Sue Evans. Mae cyfarfod ar y cyd rhwng Cadeiryddion a Phrif Weithredwyr y ddau gorff ar y gweill yn fuan hefyd. 

ix.
Dywedodd aelod o’r pwyllgor fod peth pryder o fewn y sector iechyd, fod gan HEIW ogwydd cryf iawn at nyrsys a’r maes meddygol, ac mai prin yw’r gynrychiolaeth o broffesiynau eraill. Nododd Sue Evans y byddai’n ceisio cael sicrwydd yn ystod ei chyfarfod bod ewyllys i gydgysylltu â’n ffordd ni o weithio yn y dyfodol. Byddwn hefyd yn ystyried ein hymatebion unigol i’r Adolygiad Seneddol gyda HEIW ac y bydd hwn yn gyfle i ganolbwyntio ar wasanaethau y tu allan i ysbytai a rhywfaint o waith ar y cyd o bosib.

x.
Hefyd, nododd yr aelodau fod llesiant staff sy’n darparu gwasanaethau cyn bwysiced â hyfforddiant ffurfiol a chymwysterau. Dylid ystyried a chynnig cyfleoedd hyfforddiant llai ffurfiol yn amlach, fel dysgu am y naill a'r llall a gweithgareddau datblygu sefydliadol.

5.
Cynllun Busnes: Diweddariad Chwarter 3
i.
Cyflwynodd Jo Oak, Cyfarwyddwr Gwasanaethau a Strategaeth Corfforaethol, y diweddaraf am y cynllun busnes yn y pwynt naw mis. Cawsom gyfarfod monitro gyda’n hisadran noddi yn ddiweddar, ac maen nhw’n gefnogol o gyfeiriad y cynllun busnes. Hefyd, cawsom gytundeb i gynyddu yr arian sy’n cael ei ddwyn ymlaen gennym i’r flwyddyn nesaf.

ii.
Tynnwyd sylw’r aelodau at Atodiad 1, sy’n dangos fod ychydig dros 85% o’r gweithgareddau ar y trywydd iawn. O’r saith sydd yn y categori oren, mae’r pryderon yn ymwneud ag amserlenni neu’r elfen o risg sy’n gysylltiedig â nhw. Rhoddodd Jo Oak ddiweddariad byr ar y gweithgareddau ‘oren’ hynny:
Gweithgareddau Rheoleiddio
iii.
Mae’r gweithgareddau lefel uchel ar waith ac ar y trywydd iawn, ond roedd ein gwaith arfaethedig ar y cyd ag Arolygiaeth Gofal Cymru yn y categori oren gydol y cyfnod. Fodd bynnag, rydym wedi cymryd camau breision dros y mis diwethaf ac mae cyfarfod ar y cyd rhwng yr arweinwyr wedi’i drefnu ar gyfer diwedd y mis. Nododd yr aelodau fod rheolwyr y ddau reoleiddiwr wedi cyfarfod yn gyson i drafod sut rydym yn rhannu gwybodaeth a data. Mae’r broses o ddatblygu systemau TG y naill gorff a’r llall wedi bod fymryn yn anghydnaws, ond bydd cam 2 ein datblygiad CARREG yn digwydd ar ôl mis Ebrill pan fydd dulliau electronig o rannu data yn cael eu mapio.
Fframwaith gyrfaoedd, recriwtio a chadw staff 
iv.
Mae hwn yn y categori oren o hyd, gan ein bod ni’n dal i ddatblygu’r agwedd hon ar ein gwaith, gan gynnwys datblygu ymgyrch ddenu strategol. Mae gan ein cydweithwyr y blynyddoedd cynnar yn ein hisadran noddi ddiddordeb mewn bwrw ymlaen â hyn hefyd. Bydd rhagor o fanylion ar gael i’r aelodau yn y flwyddyn ariannol newydd.
Rheoli hyfforddiant gwaith cymdeithasol a gofal cymdeithasol
v.
Mae hyn yn ymwneud â’n bwrsariaethau. Clywodd yr aelodau fod llai o ddiddordeb yn y  bwrsariaethau gan rai prifysgolion, a bod y Pwyllgor Gwella wedi cael sgyrsiau manwl am y maes gwaith hwn.  Er ei bod hi’n anghyffredin bod llai o fyfyrwyr yn cael bwrsariaethau, mae’r data’n nodi bod y cyfraddau gadael cyn gorffen yn is hefyd. Mae hyn yn awgrymu bod prifysgolion yn denu’r bobl gywir i’r rhaglenni. Rydym wrthi’n adolygu’r radd gwaith cymdeithasol a byddwn yn cyflwyno argymhellion o ran buddsoddi mewn bwrsariaethau maes o law.
Datblygu cymwysterau newydd gyda Cymwysterau Cymru
vi.
Cafodd y Pwyllgor Gwella gyflwyniad buddiol ar y maes gwaith hwn yn y cyfarfod diwethaf. Mae’r gwaith yn y categori oren gan ei fod yn faes newydd, ac mae’r cyflymder a’r amserlenni mor dynn fel bod angen rhagor o adnoddau. Rydym yn cydnabod yr amserlenni tynn hyn, ac yn gweithio’n agos gyda Cymwysterau Cymru er mwyn sicrhau bod y cynnyrch gorffenedig yn addas i’r diben ar gyfer y sector. Mae perygl posib i’n henw da, ac mae ar ein cofrestr risg.

vii.
Bu’r aelodau’n trafod y gweithgareddau yn y cynllun busnes a’r camau sy’n cael eu cymryd i fonitro’r gweithgareddau oren a’u symud ymlaen. Roedd yr aelodau’n falch o weld y datblygiad hwn o ran adrodd am berfformiad, a gofynnwyd am ragor o fanylion am rai o agweddau’r adroddiad, fel rhoi amserlenni posib ar gyfer symud ymlaen gyda’r gweithgareddau oren.  Esboniodd Jo Oak fod y manylion am weithgareddau unigol yn cael eu darparu i is-bwyllgorau’r Bwrdd, ac y bydd yr aelodau’n derbyn y wybodaeth hon trwy hynny. Nod yr adroddiad ar gynnydd i’r Bwrdd yw rhoi trosolwg lefel uchel o’n gweithgareddau sy’n cefnogi ein hamcanion blynyddol.
viii.
Awgrymodd aelod y byddai’n ddefnyddiol pe bai’r naratif yn rhoi rhagor o fanylion am effaith y gweithgareddau gan nad yw’r sylwadau a gododd yn ystod y trafodaethau yn cael eu nodi yn yr adroddiad diweddaru. GWEITHREDU.

ix.
Cafodd yr aelodau eu calonogi gan nifer y gweithwyr cymdeithasol sy’n dod trwy’r rhaglenni a’r cyfraddau isel o rai sy’n gadael cyn gorffen y cwrs. Roeddent hefyd yn falch ein bod ni’n ystyried myfyrwyr olraddedig a’r dulliau posib o greu effaith gadarnhaol yn y maes hwnnw. Gofynnodd yr aelodau a fyddai’n bosib ystyried sut y gallem gefnogi pobl sydd wedi gadael y proffesiwn, ac sydd eisiau dychwelyd i gael hyfforddiant.

Adroddiad y gyllideb
x.
Cafodd adroddiad y gyllideb ei gysylltu â gweithgareddau’r cynllun busnes, a rhagwelwyd tanwariant ers peth amser. Mae’r adroddiad yn cynnig rhesymau am hyn. Rydym wedi ail-fuddsoddi rhywfaint o danwariant y gyllideb yn y rhaglen Camu ymlaen i Reoli ac wedi cael trafodaethau gyda’n noddwr i glustnodi rhywfaint o’n tanwariant er mwyn cefnogi’r ymgyrch denu a chadw sylweddol.
xi.
Holodd yr aelodau am yr achosion o danwario yn ein Cronfa Cyfleoedd Dysgu Ymarfer. Esboniodd Jo Oak mai arian i Awdurdodau Lleol ar gyfer cefnogi dysgu ymarfer fel rhan o’r radd yw hwn, ac mai mater o amseriad ydyw. Rydym yn rhagweld y bydd yr holl arian wedi’i ddyrannu erbyn diwedd y flwyddyn ariannol. 

xii.
Gofynnodd y Cadeirydd i’r Prif Weithredwr pa drefniadau sydd yn eu lle ar gyfer ysgwyddo llwyth gwaith Sarah McCarty. Esboniodd Sue Evans fod cyfrifoldebau Cyfarwyddwr Datblygu’r Gweithlu ac Arloesi wedi’u rhannu rhwng y Cyfarwyddwyr Cynorthwyol a’r Tîm Rheoli Gweithredol. Hefyd, rydym yn ystyried rhywfaint o gynllunio olyniaeth er mwyn sicrhau bod gwybodaeth yn cael ei rhannu ac nad ydym yn dibynnu gormod ar unigolion am eu gwybodaeth.
xiii.
Gofynnodd y Cadeirydd am ddiweddariad ar y cyfarfod monitro diweddar gyda’n hisadran noddi. 

xiv.
Cadarnhaodd Jo Oak fod y cyfarfod wedi trafod adroddiad perfformad y cynllun busnes, a bod ein hisadran noddi yn gefnogol iawn o’n cais i ddwyn ein tanwariant ymlaen er mwyn cefnogi’r ymgyrch denu a recriwtio staff.

xv.
Trafodwyd ein cynlluniau ar gyfer y flwyddyn ariannol nesaf, gan gynnwys ein llythyr cylch gwaith a’n cynllun busnes, a sut rydyn ni’n cysoni’r rhain. Rydym yn gweithio mewn maes sy’n prysur newid, felly bydd angen i ni fod yn hyblyg yn y modd rydyn ni’n datblygu ein cynllun busnes. Mae’r trafodaethau cychwynnol wedi cyfrannu at fframwaith ein Cynllun Busnes ar gyfer 2018-19.
xvi.
Clywodd yr aelodau bod cymorth grant ychwanegol o £1.3 miliwn wedi’i gadarnhad er mwyn ein helpu i ehangu’r Gofrestr. Byddwn yn parhau i weithio gyda’n noddwr ynghylch ein cyllid, gan y bydd gennym heriau ariannol yn y blynyddoedd i ddod.
xvii.
Fe wnaeth yr aelodau ystyried a chymeradwyo’r cynnydd yn erbyn Cynllun Busnes 2017-18 yn ystod y cam naw mis.

6.
Fframwaith Cynllun Busnes 2018/19
i.
Atgoffodd y Cadeirydd yr aelodau bod trafodaethau ar fframwaith cynllun busnes 2018-19 eisoes wedi cychwyn gyda’n hisadran noddi. Mae’n bwysig cael y trafodaethau hyn er mwyn cytuno ar ein llythyr cylch gwaith yn gynnar yn y broses. Felly, gofynnir i’r aelodau ystyried yr awgrymiadau yn y papur hwn er mwyn sicrhau eu bod nhw’n briodol.

ii.
Cyflwynodd Sue Evans drosolwg o sut mae’r cynllun busnes yn cyd-fynd â chynllun strategol y sefydliad. Atgoffwyd yr aelodau o gyd-destun ein gwaith, ein gwerthoedd a’n cenhadaeth a’n hamcanion strategol.
iii.
Darparwyd trosolwg o bob amcan lefel uchel ar gyfer y flwyddyn ariannol newydd i’r aelodau. Mae llawer o’n meysydd gwaith yn effeithio ar dimau ar draws y sefydliad, er enghraifft ein hamcan i ehangu’r Gofrestr i grwpiau newydd.

iv.
Maes pwysig o’n gwaith yn y flwyddyn ariannol nesaf fydd datblygu ein dull o wella. Ar hyn o bryd, nid ydym wedi cynnwys llawer iawn o fanylion am y tair blaenoriaeth genedlaethol gan y byddwn ni’n gweithio gyda phartneriaid eraill ar ddarnau amrywiol o waith er mwyn cefnogi’r amcan  hwn. Byddwn ni’n gwahodd partneriaid ag arbenigedd penodol ym maes gwella i gydweithio â ni er mwyn ystyried sut y gallwn ni ddatblygu a chyflawni’r rôl hon yn effeithiol. Mae sesiwn ddysgu benodol wedi’i threfnu ar gyfer y Bwrdd ym mis Mawrth.

v.
Gwahoddwyd yr aelodau i fynegi barn ar fframwaith arfaethedig y cynllun busnes yn 2018-2019, a chyflwynwyd nifer o argymhellion:

· Ystyried pa ddangosyddion y byddwn ni’n eu defnyddio i nodi tueddiadau posib;

· Ystyried beth fydd y cyflymder a’r amserlenni ar gyfer cyflawni ein hamcanion lefel uchel;
· Ystyried cael dim ond tri neu bedwar prif amcan ar gyfer pob maes ac adrodd arnynt;

· Ystyried yr iaith rydyn ni’n ei defnyddio i ddisgrifio ein gwaith. Rydym yn defnyddio’r term gofal dementia, ond awgrymwyd ein bod ni’n defnyddio “gofal pobl â dementia” yn hytrach;
· Yn unol â’r sylwadau am ein hiaith yn gysylltiedig â dementia, rhaid i ni fod yn gyson gyda’n hiaith a chyfeirio at strategaethau a chyhoeddiadau Llywodraeth Cymru. Rydym yn cyfeirio’n aml at ‘More than Just Words’ ond rydym hefyd yn defnyddio’r teitl Cymraeg. A ddylen ni ddefnyddio’r ddau gyda’i gilydd, neu dim ond un teitl;
· Fe wnaeth un aelod holi sut, fel Bwrdd, y byddai’n bosib deall o’r adroddiadau perfformiad pa waith sydd wedi’i ddatblygu gan Gofal Cymdeithasol Cymru a pha un sy’n cael ei wneud mewn partneriaeth?

· Awgrymwyd bod yr adroddiad ar berfformiad yn cyfeirio at y gwaith rydym yn ei wneud ar hyfforddiant diogelu ledled Cymru;

· Mae rhai’n poeni ein bod ni’n dal i ganolbwyntio ar weithgareddau yn y cynllun busnes yn hytrach nag ar effeithiau; sut fyddwn ni’n gwybod beth yw effaith ein gweithgareddau?

· Yn nhermau gwerthuso a meincnodi ein gwaith, rhaid sicrhau ein bod ni’n gwbl glir ynglŷn â beth hoffem ei gyflawni, yn enwedig mewn perthynas â’n gwaith rheoleiddio. Mae’n debygol yn byddai canlyniadau gwerthusiad yn destun craffu gofalus, ar ôl codi’r ffi yn ddiweddar;

· Ymgysylltu a gwrando ar randdeiliaid – rhaid inni sicrhau bod trafodaeth ehangach am sut mae hyn yn digwydd ledled sefydliadau, ac y cesglir data perthnasol.

vi.
Ar y cyfan, roedd yr aelodau’n croesawu’r cynllun fel un clir gyda chynnwys priodol; ond roedden nhw’n cydnabod bod lle i wella rhai meysydd adrodd ymhellach.

vii.
Ymatebodd Sue Evans i rai o’r pwyntiau a godwyd gan yr aelodau. O ran diogelu, cydnabuwyd ei fod ar goll felly byddwn ni’n sicrhau ei fod yn cael ei gofnodi.

viii.
O ran gwerthuso ein heffaith, cytunwyd y dylem gael cyngor arbenigol annibynnol i’n helpu i gynllunio methodoleg dylunio. Nododd yr aelodau ein bod ni wedi dechrau drafftio manyleb ar gyfer gwerthusiadau amrywiol gan gynnwys adroddiad posib “cyflwr y genedl”. Fodd bynnag, atgoffwyd yr aelodau ein bod ni’n annhebygol o weld yr effaith ar sail flynyddol gan y bydd hi’n cymryd sawl blwyddyn i lawer o ffrydiau gwaith a phrosiectau gynhyrchu canlyniadau. Byddwn hefyd yn dadansoddi ein cyfraniad at brosiectau ar y cyd fel rhan o’n proses adrodd fel y gallwn adrodd ar ein cyfraniad i weithgareddau ar y cyd sydd wedi arwain at ganlyniadau gwell.

ix.
Esboniodd Sue Evans brosiect ‘Measuring the Mountain’ mae Gofal Cymdeithasol Cymru yn rhan ohono. Mae hyn yn cynnwys casglu 2,000 o straeon gan bobl ledled Cymru er mwyn clywed eu profiadau nhw o ofal cymdeithasol. Yna, bydd rheithgor y dinasyddion yn cael ei gynnal er mwyn cyflwyno’r cwestiynau i wleidyddion ac arbenigwyr. Rydym yn gobeithio y bydd y prosiect hwn yn ddangosydd cadarn o sut mae gwasanaethau’n cael eu cyflenwi yng Nghymru ac effeithiau’r Deddfau hefyd.
x.
Ychwanegodd Albert Heaney fod Llywodraeth Cymru wedi comisiynu prosiect Measuring the Mountain fel rhan o waith gwerthuso’r Deddfau. Mae’r prosiect yn cydnabod na ddylem ni gasglu adborth gan weithwyr proffesiynol yn unig; a’i bod hi lawn mor bwysig clywed am brofiadau dinasyddion sy’n derbyn gwasanaethau.


7.
Gillian Baranski: Cynllun Strategol Arolygiaeth Gofal Cymru 2017-2020

i.
Croesawodd y Cadeirydd Gillian Baranski, Prir Arolygydd Arolygiaeth Gofal Cymru i gyflwyno Cynllun Strategol ei sefydliad ar gyfer 2017-2020.

ii.
Cadarnhaodd Gillian Baranski ei bod hi’n gweld Gofal Cymdeithasol Cymru fel sefydliad partner allweddol ar gyfer Arolygiaeth Gofal Cymru, gyda diddordebau, nodau ac uchelgeisiau cyffredin. Roedd newid yr enw o Arolygiaeth Gofal a Gwasanaethau Cymdeithasol yn symbol o’r ailstrwythuro fel sefydliad modern. Un arolygiaeth gyda gweledigaeth a chenhadaeth glir.
iii.
Cafodd yr aelodau drosolwg o’r newidiadau allweddol i’r sefydliad, gan gynnwys symud o broses weithredu rhanbarthol. Bydd penaethiaid y swyddogaethau strwythurol newydd yn helpu i gyflwyno neges gyson. Bydd yr arolygiaeth newydd yn fwy o reoleiddiwr hefyd, ac yn canolbwyntio llawer mwy ar gofrestru, a bydd mwy o bwyslais ar ofal plant a chwarae hefyd.

iv.
Esboniodd Gillian Baranski y byddai’n cymryd blwyddyn i ddatblygu’r cynllun strategol, ond ei bod hi hefyd yn bwysig buddsoddi amser i ganolbwyntio ar y gweithgareddau y gall Arolygiaeth Gofal Cymru yn unig eu gwneud. Y meysydd i’w hystyried oedd beth mae’r sefydliad yn ei wneud yn dda, y meysydd sydd angen eu gwella, a’r rhwystrau i gyflawni’n dda.

v.
Mae gwerthoedd craidd y cynllun yn sicrhau mai pobl sydd wrth wraidd y sefydliad. Mae hyn nid yn unig yn bwysig gan eu bod yn rhan o Ddeddf Gwasanaethau Cymdeithasol a Llesiant (Cymru) ond hefyd yn allweddol i lesiant unigolion. Nod yr effeithiau yw dangos gwerth gwasanaethau o ran hyrwyddo canlyniadau i unigolion.

vi.
Hefyd, esboniodd Gillian Baranski prif flaenoriaethau strategol y cynllun ac amlinellodd yr amcanion ategol. Nododd yr aelodau fod cynllun gweithredu wedi’i ddatblygu er mwyn cefnogi pob blaenoriaeth.
vii.
Mae Arolygiaeth Gofal Cymru wedi bod yn cynnal digwyddiadau i ddarparwyr er mwyn ystyried Deddf Rheoleiddio ac Arolygu Gofal Cymdeithasol er mwyn ystyried gofynion gweithredu’r Ddeddf. Maen nhw’n cynnig clinigau un i un hefyd.

viii.
Diolchodd yr aelodau i Gillian Baranski am ei hamser, a dywedodd y Cadeirydd fod y sector yn ffodus o gael dau Brif Weithredwr brwdfrydig sy’n hybu newidiadau yng Nghymru. Roedd yr aelodau’n falch o weld y tebygrwydd rhwng gwerthoedd a blaenoriaethau’r ddau sefydliad, ac yn hyderus am gydweithio rhwng y ddau sefydliad yn y dyfodol.

ix.
Gofynnodd un aelod sut fydd y themâu sy’n dod i’r fei yn cael eu rhannu gyda Gofal Cymdeithasol Cymru. Cadarnhaodd Gillian Baranski mai dyma fydd un o’r pynciau trafod mewn cyfarfod arfaethedig ar y cyd rhwng uwch-swyddogion. Fel rhan o’r trafodaethau, byddwn ni’n ystyried sut gallwn ni ddefnyddio ein hadnoddau a’n gwybodaeth ar y cyd i sicrhau’r canlyniadau gorau.
x.
Dywedodd un aelod nad oes unrhyw ofyniad ar hyn o bryd ar ddarparwyr i ddangos sut maen nhw wedi nodi a mabwysiadu arferion gorau a sut maen nhw’n eu defnyddio o fewn lleoliadau. Awgrymwyd y gall hyn annog rheolwyr a darparwyr i ehangu gorwelion a chwilio am enghreifftiau o arferion gorau o fewn y sector.

xii.
O ran cydweithio rhwng Arolygiaeth Gofal Cymru a Gofal Cymdeithasol Cymru, awgrymodd aelod y gall dementia fod yn waith posibl i’w ystyried ar draws yr holl wasanaethau. Byddai hyn yn cysylltu â gofynion yr Adolygiad Seneddol hefyd.

8.
Newidiadau i reolau Addas i Ymarfer a Chofrestru
i.
Cyflwynodd Hywel Dafydd, Cyfarwyddwr Cynorthwyol Rheoleiddio, bapur sy’n crynhoi’r ymatebion i’r ymgynghoriad Gweddnewid Gofal yn yr 21ain Ganrif. Diben cyflwyno’r adroddiad yw er mwyn sicrhau cytundeb rhagarweiniol ar y meysydd datblygu ar gyfer y Rheolau newydd. Mae’r amserlenni cysylltiedig yn golygu na fyddai’n bosib cyflwyno set lawn o Reolau i’r Bwrdd eu hystyried. Felly, rydym yn gofyn i’r Bwrdd ddirprwyo cymeradwyaeth derfynol o’r Rheolau i Gadeirydd y Bwrdd. Gwahoddwyd yr aelodau i roi sylwadau ar y papur.
ii.
Croesawodd yr aelodau'r cyfeiriad at gasglu gwybodaeth am gam-drin domestig. Cyn bod Cadeirydd y Bwrdd yn cymeradwyo’r Rheolau terfynol, awgrymwyd eu bod hefyd yn cael eu rhannu â Chadeirydd y Pwyllgor Safonau a Rheoleiddio. Cytunwyd ar hyn gyda’r swyddogion. GWEITHREDU. Roedd yr aelodau’n deall mai Cadeirydd y Bwrdd fydd yn cymeradwyo’r Rheolau yn derfynol.
iii.
Hefyd, dywedodd Hywel Dafydd y bydd y Bwrdd yn symud oddi wrth y term “grand-parenting” yn achos cofrestru gweithwyr cartref ac yn defnyddio’r term “certified competency” yn hytrach. Ychwanegodd ein bod ni wrthi’n gweithio ar bolisi a rheolau’r broses hon, ac y bydd diweddariad ar gael i’r Pwyllgor Safonau a Rheoleiddio maes o law.


9.
Adolygiad Seneddol o Iechyd a Gofal Cymdeithasol yng Nghymru
i.
Nododd y Cadeirydd mai i weithwyr proffesiynol gofal cymdeithasol oedd y diolch yn bennaf am y pwyslais ar ofal cymdeithasol, gan gynnwys ein Prif Weithredwr, sydd wedi cyfrannu at y trafodaethau. Mae Llywodraeth Cymru wedi addo ymateb yn y gwanwyn, a bydd seminar nesa’r Bwrdd ym mis Mawrth yn gyfle i drafod ymateb Gofal Cymdeithasol Cymru i rai o argymhellion mwy penodol yr Adolygiad gyda ni, fel rhan o weithdy ehangach ar ein blaenoriaethau gwella. Bydd gwybodaeth berthnasol yn cael ei hanfon at yr aelodau cyn gynted ag sy’n bosib, fel y gallant ddechrau ystyried ymateb posib. GWEITHREDU.
ii.
Gwahoddwyd Albert Heaney, Cyfarwyddwr Gwasanaethau Cymdeithasol ac Integreiddio, i esbonio’r camau nesaf o safbwynt Llywodraeth Cymru.

iii.
Roedd Albert Heaney yn cydnabod bod amseroedd cyffrous a heriol o’n blaenau, gyda chyfle i Gofal Cymdeithasol Cymru a’r Bwrdd symud ymlaen ar faterion y gweithlu. Bydd amserlen Llywodraeth Cymru ar gyfer ymateb i’r adolygiad yn dynn, gyda phwyslais ar ddeall manylion yr adroddiad. Mae Gweinidogion wedi gofyn i swyddogion weithio gyda chydweithwyr y sector er mwyn creu cynllun ar gyfer iechyd a gofal cymdeithasol, a bydd cyfle i Gofal Cymdeithasol Cymru a sefydliadau partner eraill gyfrannu ato. Ychwanegodd y byddai’r Gweinidog Plant a Gofal Cymdeithasol yn hoffi llunio cynllun erbyn diwedd mis Ebrill.
iv.
Atgoffwyd yr aelodau o adroddiad interim yr Adolygiad ym mis Gorffennaf. Roedd yr adroddiad yn cydnabod bod deddfwriaeth gadarn ar waith ar gyfer y sectorau iechyd a gofal cymdeithasol, sy’n cynnig egwyddorion i helpu i weddnewid gwasanaethau iechyd a gofal cymdeithasol.

v.
Atgoffwyd yr aelodau o rai o bwyntiau allweddol yr Adolygiad, a nodwyd bod sawl maes yn cyfeirio at Gofal Cymdeithasol Cymru, gan gynnwys cynllunio’r gweithle, arweinyddiaeth, hyfforddiant mewn sgiliau data, digidol a gwella. Mae’r cyfeiriad at Gofal Cymdeithasol Cymru mewn perthynas â’r agenda ddigidol yn annisgwyl, a byddwn yn ystyried yn ofalus beth yw’r ffordd orau o gael effaith.
vi.
Mae’r Adolygiad yn cynnwys neges glir am ymgysylltu’n well â phobl sy’n defnyddio gwasanaethau. Pan rydym ni’n ymgysylltu’n dda, bydd dinasyddion yn aml yn dod o hyd i’r atebion eu hunain. Er mwyn sicrhau ymgysylltu cryfach, bydd angen inni sicrhau ein bod ni’n neilltuo digon o sylw ac adnoddau i wrando ar bobl.

vii.
Mae’r gwaith o gynllunio’r gweithlu’n well nid yn unig yn ymwneud ag iechyd a gwasanaethau gofal, ond hefyd llesiant unigolion yn ehangach.

viii.
Bydd swyddogion nawr yn treulio amser gyda sefydliadau partner er mwyn ystyried pa argymhellion i’w symud ymlaen. Fel rhan o’r cyd-drafodaethau hyn, byddwn ni’n ystyried:

· meincnodi ein hunain, gyda gwerthusiad annibynnol o’r hyn rydym yn ei wneud;

· arweinyddiaeth a diwylliant

· sut mae’n gwaith gwella yn ychwanegu gwerth? Rydym wedi dechrau cwrdd â phartneriaid er mwyn ystyried beth maen nhw’n ei wneud ac a oes unrhyw fwlch y dylai Gofal Cymdeithasol Cymru ei lenwi;
· gofalwyr di-dâl – rhaid iddynt fod yn rhan hanfodol o unrhyw newidiadau;

· dadansoddi a rhannu data – mae gennym lawer o systemau anffurfiol ar waith, ond ein bwriad yw ffurfioli hyn cymaint â phosib. Byddwn yn ystyried sut y gallwn gasglu gwybodaeth yn well a’i rhannu’n fwy effeithiol. 

ix.
Roedd yr aelodau’n cytuno y bydd yr Adolygiad yn gyfle heb ei ail i gyfrannu at newid 
ledled Cymru, gan ganolbwyntio ar ddarparu’r dystiolaeth. 

x.
Roedd yr aelodau’n croesawu’r cyfle i ystyried yr adroddiad ac yn edrych ymlaen at fwy o drafodaethau manylach ym mis Mawrth. Cyflwynodd yr aelodau sawl awgrym o ran dull y sefydliad o ymateb i’r Adolygiad:
· gwelliant – sut allwn ni annog eraill i gynnwys dulliau arloesol, o safon, ar raddfa fwy er mwyn sicrhau bod gweithgareddau’n digwydd ar raddfa fwy?
· yn ein holl sgyrsiau, rhaid i ni gofio y dylai unrhyw newidiadau ganolbwyntio ar y sawl sy’n derbyn gofal; 

· undebau llafur - cwrdd ag uwch-swyddogion fel rhan o’n trafodaethau er mwyn sicrhau eu bod nhw’n rhan o’r broses o siapio unrhyw brosesau newydd;
xi.
Roedd yr aelodau’n teimlo y bydd yr Adolygiad yn ddefnyddiol yn nhermau cefnogi gwasanaethau i gamu ymlaen yn gynt nag o’r blaen.

xii.
Roedd yr aelodau’n cydnabod y bydd heriau i fwrw ymlaen â’r newidiadau angenrheidiol, yn enwedig yn nhermau atebolrwydd a sut y caiff ei fesur. Hefyd, rhaid inni ystyried y mathau o ddangosyddion perfformiad a fydd yn cefnogi unrhyw fentrau newydd. Ar hyn o bryd, mae’r GIG yn canolbwyntio ar dargedau fel amseroedd aros, ond nid yw’r rhain yn cynnig unrhyw ffordd o fesur yr effeithiau neu’r manteision i unigolion sy’n derbyn gofal. Bydd cael y dangosyddion perfformiad cywir, yn hytrach na niferoedd mawr, yn bwysig wrth symud ymlaen.

xiii.
Hefyd, nododd yr aelodau bwysigrwydd cynnwys plant fel rhan o newidiadau system.

xiv.
Awgrymodd yr aelodau fod cyfle i Gofal Cymdeithasol Cymru weithio gyda’r Byrddau Partneriaeth Rhanbarthol wrth iddyn nhw ddatblygu cynlluniau’r gweithlu iechyd a gofal. Dywedodd y Cadeirydd wrth yr aelodau nad oeddem wedi cael gwahoddiad i bob Bwrdd Partneriaeth Rhanbarthol. Ond mae gennym ni swyddogion sy’n gyfrifol am bob ardal Bartneriaeth, a chynrychiolaeth ar bwyllgorau cynllunio’r gweithlu y partneriaethau. Mae’r adborth gan bob un o’r tri Bwrdd Partneriaeth a fynychwyd gennym wedi bod yn gadarnhaol dros ben a byddwn yn parhau i feithrin cysylltiadau gydag eraill.
xv.
Diolchodd y Cadeirydd i’r aelodau am eu sylwadau a’u hymatebion cychwynnol i’r Adolygiad Seneddol.


10.
Negeseuon allweddol gan y Prif Weithredwr a’r Cyfarwyddwyr

i.
Dywedodd Sue Evans ei bod wedi cwrdd â chydweithwyr y DU yr wythnos hon a bod awydd cyffredinol i ystyried sgiliau comisiynwyr gwasanaethau gofal cymdeithasol. Byddwn yn gweithio gyda’r Bwrdd Comisiynu Cenedlaethol ac mae Lloegr wedi gwneud rhywfaint o waith yn y maes hwn hefyd. Dywedodd un aelod y dylid hefyd ystyried beth hoffai darparwyr ei gyflawni yn nhermau comisiynu gwasanaethau, wrth ystyried y darn hwn o waith.
ii.
Bydd gweithdy’n cael ei gynnal yn swyddfeydd Gofal Cymdeithasol Cymru er mwyn ystyried ymagwedd economi sylfaenol bosibl tuag at ofal cymdeithasol. Bydd Karel Williams o Brifysgol Manceinion yn mynychu’r gweithdy ac yn cyflwyno papur. GWEITHREDU.

iii.
Erbyn mis Mawrth, bydd gennym ganlyniadau gwaith ymchwil i fanteision economaidd gofal cymdeithasol a ariannwyd gan bedair gwlad y DU.

iv.
Cadarnhaodd Jo Oak ein bod ni wedi dechrau trafod ein llythyr cylch gwaith ar gyfer y flwyddyn ariannol nesaf gyda’n hisadran noddi, a’n bod ni wedi cytuno’n betrus ar y themâu lefel uchel yn Atodiad A. Gobeithio y cawn ni’r llythyr cylch gwaith erbyn diwedd y flwyddyn ariannol hon.
v.
Cafodd cynllun gweithlu’r blynyddoedd cynnar ei lansio cyn y Nadolig a bydd Jo Oak yn cyfarfod gyda swyddogion arweiniol y blynyddoedd cynnar Llywodraeth Cymru ym mis Chwefror i drafod blaenoriaethau Gofal Cymdeithasol Cymru. Maen nhw hefyd yn awyddus i drafod materion cofrestru gyda ni.

vi.
Ategodd Sue Evans y ffaith y bydd seminar y Bwrdd ym mis Mai yn canolbwyntio ar yr Adolygiad Seneddol, a beth mae hynny’n ei olygu i’n rôl gwelliant ni.

11.
Effeithiolrwydd y cyfarfod
i.
Atgoffodd y Cadeirydd yr aelodau mai dyma’r cyfle iddyn nhw feddwl am effeithiolrwydd y cyfarfod a chyflwyno unrhyw awgrymiadau i’r swyddogion.

Papurau 

ii.
Nododd un aelod nad oedd llawer o amser i ddarllen y cynllun busnes drafft ar gyfer 

2018-2019 gan ei fod yn cael ei gyhoeddi’n hwyrach. Cydnabuwyd hyn gan y swyddogion.
Cyfleoedd i gyfrannu
iii.
Roedd pawb yn cytuno eu bod wedi cael digon o gyfle i gyfrannu at y trafodaethau.

iv.
Gofynnodd y Cadeirydd a oedd yr aelodau’n dymuno codi unrhyw fater arall. O ran y niferoedd sy’n dilyn cymwysterau, holodd un aelod a fydd unrhyw oedi i rai sy’n cofrestru’n gynnar. A fyddant yn gorfod disgwyl i’r cymwysterau fynd yn fyw? Esboniodd Sue Evans y bydd rhai’n dilyn y cymwysterau fel rhan o gynllun peilot.
v.
Roedd y Cadeirydd yn awyddus i’r aelodau ddechrau ystyried sut i fwrw ymlaen â rhai o ganlyniadau seminar y diwrnod cynt. Hefyd, bydd y sefydliad yn ystyried cyflwyno arbenigwyr o’r tu allan i’r sector i siarad â’r Bwrdd,  ac mae’n bosib y gallai’r Bwrdd gynnal ambell gyfarfod y tu allan i Gaerdydd.
vi.
Dywedodd Albert Heaney ei fod yn falch o’r cyfle i fynychu’r cyfarfod a chlywed trafodaethau a heriau’r Bwrdd o ran sut allwn ni gyflwyno gwelliannau i’r sector.

vii.
Ategodd Albert ymrwymiad Llywodraeth Cymru i gytuno ar y Llythyr Cylch Gwaith cyn gynted â phosib, a nododd fod Gweinidogion Cymru yn bles gyda gwaith Gofal Cymdeithasol Cymru hyd yma.
viii.
Cytunodd yr Aelodau ei bod hi’n ddefnyddiol cael cwmni Albert a Gillian yn y cyfarfod, a bod hynny’n fodd i’r Bwrdd gael sgyrsiau lefel uchel.


Neges i’w chyfleu
i.
Nid oedd unrhyw negeseuon eraill i’w cyfleu.

Dyddiad cyfarfod nesa’r Bwrdd:

Dydd Iau 22 Mawrth 2018

